
Chon gi lala, le duto ne odak kanyakla. Ne gidak e bungu gi 
mor. Le ka le ne timo tije maonge gi bodhruok.

Ne nitie chiemo moromo le duto. Le duto ne yudo dwachgi duto 
e bunguno. Onge jasigu mane nyalo donjo kuma ne gidakie. Ne 
gidak gi kwe. Liech ne en Ruodhgi.

Ne nitiere aora moro matin mane luwo machiegni gi bungu. 
Mwalo mar aora ne nitiere yawo moro matin. Pile ka pile, Liech 
ne wuotho e bungu. Ne owuotho mondo one kaka ne gidak. 
Kendo ne odwaro neno kaka ne gitiyo. Ne ging’iyo keto bungu 
bedo maler.
Seche moko Liech neja ting’o le mamoko e ng’eye. Kendo 
nojaloso yore mane giluwo. Le duto ne ohero Liech. Liech ne 
en Ruoth maber. Ne gihero werone wende pak kane owuotho e 
kindgi:

Ruodhwa Liech mawahero, In ema iduong’

Ruodhwa Liech mawahero, In ema iber moloyo duto!

Machiegni gi bunguni, ne nitiere dala moro. Dalani ne ber 
kendo ne ochiele. Dalani ne nigi puodho maduong’ mane 
opidhe alode, cham gi olembe. Ne en dala Dhano.

Dhano ne odak gi joode e dalani. Dhano ema ne en jirand le 
mane odak machiegni. Le mang’eny ne ong’eyo Dhano. Ne 
ginyiero Dhano gi joode kaka ne giwuotho gi tielo ariyo. 

Dhano bende ne ong’eyo le moko. Ne ojanenoga le go ka owuok 
e dalane, kata ka odhi tuomo pi e aora. Ne oromo gi le go 
bende ka odhi kwanyo olembe ma twi kendgi e bungu.

Aorano ne nigi pi mang’ich. But aorano lum ne oti. Lumni ne ok 
two kata ndalo oro. Le mang’eny ne ohero nindo e lumni. 

Liech gi joode bende ne ohero goyo abal e yawo. Ne gihero 
tugo e pige mane olil. Pile ka pile ne gitugo e pigegi chakre 
okinyi nyaka odhiambo.

Liech ne en osiep Dhano ma sie. Mano e gima omiyo Liech ne 
oyiene Dhano mondo odak machiegni gi bungu. Seche duto 
kane Liech jalimoga Dhano, Dhano ne miye rabolo mochiek.

Chieng’ moro achiel, Liech ne olimo Dhano. Dhano ne mor 
rwako Ruoth ma Liech e dalane. Ne omiyo Liech rabolo 
mochiek mondo ocham. Godhiambo, Dhano ne omiyo Liech 
rabolo moko mochiek mondo oter ne nyithinde. Liech ne mor 
ahinya.

Le mamoko ne obuok ka gineno Ruodhgi ka wuok e dala Dhano. 
Onge ng’ama ne nyalo penjo Ruoth gima omiyo ne odhi limo 
Dhano.

Nyithi Liech ne ochamo rabolo mochiek kendo negiwinjo ka 
gimit. Negikwayo wuon gi mondo omedgi moko. Wuon gi ne 
onge gi rabolo moko mochiek mane onyalo miyogi. Rabolo 
bende ne ok twi e bungu. Otieno no te nyithi Liech ne oyuak. 
Min gi ne ok mor kata matin.

 Kinyne, Liech ne oneno Ong’er ka wuotho. Ndalogo Ong’er ne 
ok odak e wi yien.

“Dhi ir Dhano mondo inyise omiyi rabolo mochiek ami 
nyithinda!” Liech ne owacho gi gero. Ong’er ne oling matin. 
Bang’e, ne odhi machiegni ir Ruoth.

“Dhano pache galagala. Obiro miyi rabolo mochiek kaeto ne 
okaw bungwa,” Ong’er ne onyiso Liech gi muolo. Liech iye ne 
owang’. Ne olokore piyopiyo to ogwe Ong’er gi tiende machien. 
Ong’er ne oyudore ka oliero e wi yien. Chakre chieng’no, 
Ong’er ne ochako dak e wi yien.

Bang’ mano, Liech ne oluongo Opuk. Opuk ne en jater wach 
ma ji ne nigi geno kuome. Ndalono, Opuk ne nigi pien mayom 
machal kaka mar rao.

“Dhi ir Dhano mondo inyise omiyi rabolo mochiek ami 
nyithinda!” Liech ne onyiso Opuk gi gero. Opuk ne oling’ matin. 
Ne oluoro nyiso Ruoth adieri nikech ne okia gima Ruoth ne 
nyalo timone.

Ne owacho gi duol mokuyo, “Dhano oherore owuon. Obiro miyi 
rabolo mochiek to bang’e obiro kao bungwa.” Liech ne obedo 
gi mirima maduong’. Ne onyono Opuk matek. Opuk ne obedo 
matuo kuom ndalo mang’eny. Kane ochango, toke ne obedo 
matek ahinya kendo ne ok onen maber. Mano e gin Opuk nigi 
tok matek kendo ok nen maber nyaka kawuono.

Liech ne oluongo Mbidhi. Ne en e le mawinjo wach kuom le 
duto. Ndalogo, lekene ne oriere kendo ne onge ma owuok oko.

“Dhi ir Dhano mondo inyise ni omiyi rabolo mochiek mondo ami 
nyithinda!” Ruoth ne onyise gi gero. Mbidhi ne oling’ matin. Ne 
odhi ir Ruoth mondo okuodhne wach.

“Dhano ok en ja adiera. Chon gi lala, Dhano ne nigi puodho 
mane ber kaka marwa ni. Puodhoni ne iluongo ni Eden. Ne ok 
owinjo chik Ruodhe mi oriembe mondo oa e puodhono. Odwaro 
kawo bungwa,” Mbidhi ne owacho. Liech iye ne owang. Ne 
ochuo Mbidhi gi tunge ma leke ge moko owuok. Mano ema 
omiyo leke Mbidhi moko owuok e dhoge nyaka kawuono.

Piny koro ne olil. Otieno no, Ruoth ne nigi paro mang’eny 
omiyo ne ok onindo. Kinyne kogwen, Ruoth ne oluongo Thuol e 
dalane. Ndalogo, Thuol ne nigi yier e dende.

“Dhi ir Dhano mondo inyise ni omiyi rabolo mochiek ne 
nyithinda,” Ruoth ne owacho gi gero. Thuol ne obuok kuom 
winjo wachni. Ne oguonyo yie wiye. Thuol ne ong’eyo Dhano 
maber. 

Thuol ne owacho niya, “Chon ne adak gi Dhano. Chieng’ moro 
achiel ne awuonde. Chakre chieng’no, Dhano nigi mirima koda. 
Obiro goyo wiya gi luth kata kidi. Obiro kao tungegi. Obiro 
kao bungwa.” Liech ne obedo gi mirima. Ne onyono wi Thuol 
matek. Thuol ne otemo mondo owuogi etie Liech to ne ok 
onyalo. Yier mane nie dende ne owuok te. Chakre chieng’no 
Thuol ne obedo gi pien mapoth.

Le duto te ne owinjo gima ne Ruodhgi otimo ne Ong’er. Ne 
ging’eyo ni koro Ong’er ne odak e wi yien. Bende ne gineno 
gima ne Liech otimo ne Opuk. Ne ging’eyo ni tok Opuk koro ne 
tek.

Le duto te ne owinjo gima Ruoth ne otimo ne Mbidhi. Ne 
ging’eyo ni leke Mbidhi moko ne ni oko. Ne gineno gima ne 
Liech otimo ne Thuol. Ne ging’eyo ni Thuol koro ne nigi pien 
mapoth. Bende ne chuno ni nyaka oroch ndalo duto.

Le ne oromo ling’ling’ ka ok ginyiso Liech. Ne ok gidwa ni 
Ruodhgi ong’e ni giwacho ang’o. Jatendgi ne en Sibuor. Ne 
giwinjore ni ka Ruodhgi oluongo le machielo to gite gibiro dhi. 

Negiwinjore ni gibiro pondo mondo gine gima Liech netim. Ne 
ging’eyo ni Ruoth biro luongo le machielo. Onge le mane oyie 
sudo machiegni gi Ruoth.

Kane pod giparore, Kamnio ne owacho, “Abiro sudo machiegni 
but Ruoth.” Kamnio ne owacho ni obiro pondo e oboke. Ruoth 
ne ok owinjo gima le mamoko ne owinjore.

Kinyne, Ruoth ne oluongo Jowi. Jowi ne en achiel kuom jorit 
mane Liech nigo gi yie ahinya. Ne orito ranga Ruoth. Ndalono, 
tunge ne chalo tung dhiang’. Ne tek pogo kind Jowi gi Dhiang’.

Jowi ne en jarit majachir. Ne oringo piyopiyo mondo odhi 
owinji gima ne Ruoth luonge ne.

Kane Jowi ochopo, Ruoth ne onyise gi gero niya, “Dhi ir Dhano 
mondo inyise ni omiyi rabolo mochiek ne nyithinda.” Jowi ne 
oling’ matin.

 “Ruodha, pile aneno kaka Dhano ng’iyowa. Odwaro loko wa 
jotije. Bende ineno gima otimo ne Dhiang’? Odwaro ni okaw 
tung Omuga,” Jowi ne owacho.

“Obiro kawo dalawa. Obiro ng’ado yien mondo oger godo udi. 
Obiro ng’ado yien mondo oyud maka. Obiro ng’ado yien mondo 
oted go. Obiro puro dalawa mondo opidhe cham gi alode,” 
Jowi ne owacho.

Maeri bende ne owang’o i Liech. Ne ochuoyo Jowi gi tunge ka 
en gi mirima. Maeri ne omiyo tung Jowi obam matin. Tunge 
Jowi obam nyaka kawuono. Jowi ne oringo odok e bungu. Ne 
oweyo rito Ruoth chakre chieng’no.

Kamnio ne owinjo gik moko duto nikech ne opondo e oboke 
mane chiegni gi kama ne Liech nitiere. Ne onyiso le gigo 
duto mane owinjo. Le mamoko ne owuok kama ne gipondoe. 
Jatendgi ne en Sibuor. Ne giwer niya:

Liech! Liech! Oromo!
Ne wawinjo gima itimo ne Ong’er,
Tinde odak e wi yien.
Ne wawinjo gima itimo ne Opuk,
Sani toke tek.
Ne wawinjo gima itimo ne Mbidhi,
Sani leke ge ni oko.
Ne wawinjo gima itimo ne Thuol,
Sani oonge yier e dende.
To sani gima itimo ne Jowi mawahero! Oromo!

Liech ne obuok kendo obedo maluor kane owinjo koko. Ne okia 
ni kokono ne a kanye. Ne oparo gima ne Ong’er onyise. Ne 
oparo gima ne Opuk gi Mbidhi onyise. Ne oparo gima ne Thuol 
onyise.
Ne oparo gima Jowi ne koka onyise! Ne oparo ni Dhano obiro 
maye tungege. Liech ne ong’eyo ni gik moko ne ok beyo. Ne 
oluongo nyithinde gi min gi. 
Ne giringo matek. Ne giwuok e bungu kendo ne gilal nono.

Le mamoko ne nigi mor gi ilo! Ong’er ne mor! Opuk bende ne 
mor. Mbidhi ne mor! Thuol bende ne mor. Jowi ne mor! Le ne 
ok dwar ni Liech obed Ruodhgi kendo.

Bang’ mano, negibet gi bura kendo negiyiero Sibuor mondo 
obed Ruodhgi. Sibuor e Ruodh le duto mantiere e thim nyaka 
kawuono.

